
అంతఁ గలియుగ మాసన్నమైన పిదప

జను లధర్మంబుచేతనే జరుగువారు

గాని నిజబాంధవప్రీతి మాని నీవు

సముఁడవై భూముఁ జరియింపు సంతసమున.

	క.	
మానసవాగక్షిశ్రుతి

మానంబుల గృహ్యమాణ మగువస్తువు వి

న్నాణముగ నాశహేతువు

గా నెఱుఁగుము హృదయమందు గతజాడ్యుఁడవై.

	క.	
పురుషునకున్ నానార్థాం

తరసంజాతభ్రమంబు తద్దయు నతిదు

ష్కరనిజగుణదోషమ్మగుఁ

బరికింపఁగ నింద్రియములఁ బట్టఁగవలయున్.

	వ.	
అది గాన నిరంకుశవ్యాపారపారీణంబులగు నింద్రియంబుల గుది

యఁగఁ దిగిచి మనోవికారంబుల నిగ్రహించి విత్తదారసుత బాంధవ

ప్రీతి విసర్జించి సుఖదుఃఖములయందు సమత్వం బంగీకరించి ఈజగం

బాత్మాధిష్ఠితంబుగా నెఱుంగుము, గుణదోషనిషేధంబు లేక మదీ

యార్పితమానసుఁడవై విశ్వంబు మదాత్మకం బని నిశ్చయించి

వర్తింపవలయు నని కృష్ణుడు పల్కిన నుద్ధవుండు భక్తిపూర్వ

కంబున వాసుదేవునకు దండప్రణామం బాచరించి బద్ధాంజలియై

యిట్లనియె.

	సీ.	
యోగీశ్వరేశ్వర యోగసంభవ కృష్ణ

        నిశ్రేయసార్థమై నీవు నాకు

నానతిచ్చినయట్టి యఖిలసన్యాస ల

        క్షణము దుష్కరము నిష్కాము లైన

నాచరింపంగ లేరఁట భవన్మాయచేఁ

        బూరితంబైన సంసారమందు

నా లక్షణము చెప్పు మది యథార్థంబుగా

        నాచరించెద భృత్యుఁడైన యేను

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 10 జనవరి 2021న 21:07కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

